
Et war eemol eng kleng Raup. Hiren Numm war Lotta. D’Lotta war eng ganz normal gréng Raup mat roude Beenercher.


Am léifsten huet hat Blieder gefriess an ass mat senge Raupefrënn ronderëm getrëppelt. Seng dräi beschte Frënn goufe Pepe, Annabelle a Freddy genannt. De Pepe war grouss, déck a brong, d’Annabelle war eng ganz kleng a reng rosa Raup an du war do nach de laange bloe Freddy.


Ëmmer wann si sech begéint hunn, louchen oder souzen si op Blummen oder Beem. Meeschtens hunn si dann iwwert hir Zukunft geschwat, well kee vun hinne wousst, wat déi géif bréngen. Well et bei de Raupen esou ass, datt d’Elteren hir Kanner scho ganz fréi eleng loossen, hunn si all hir Elteren net kannt. Mee dat war guer net esou schlëmm, well si hate jo sech an op der grousserWiss gouf et vill z’iessen a ganz vill Plaze fir Verstoppches ze spillen.


Enges Daags ass eng grouss a ganz al Raup laanscht si getrëppelt an huet mat sech selwer geschwat: „Eng Plaz fannen. Ech muss eng gutt Plaz fannen…“ Si hunn sech iwwer dës al zerstreet Raup gewonnert an do huet d’Lotta gefrot: „Gudde Moien al Raup, wouhinner bass du dann ënnerwee? Kënne mir dir hëllefen?“ „Mir hëllefen?“ huet déi al Raup zeréck gefrot. „Wéi dann, dir wësst dach net emol, wat ech virhunn! Oder hutt dir scho mol vum Verpoppen héieren?“ Do hunn déi véier Frënn sech verwonnert bekuckt an een nom aneren hunn si de Kapp gerëselt. „Nee, léif Raup, do kënne mir dir wierklech net hëllefen, well dovunner hu mir nach ni eppes héieren.“


„Ma dat hunn ech mir scho geduecht. Ech wousst bis viru Kuerzem jo selwer näischt dovun, an elo?




Elo sinn ech spéit drun a muss mech tommelen. Allez Kanner, ech muss virumaachen, mee ech soen iech: Preparéiert iech. Enges Daags ass et och fir iech esou wäit!“


Déi Raupekanner sinn duercherneen zeréck bliwwen. Wat huet déi al Raup domadder gemengt?Wat hat si vir a firwat war si op der Sich no enger gudder Plaz? Séier hunn si zesummen decidéiert, erauszefannen, wat déi al Raup gemengt hat a geschwë sinn si sech wéi richteg Detektive virkomm.

Fir d’éischt hunn si aner Kannerraupe gefrot, déi si kannt hunn, mee kee vun hinnen hat jeemools vum Verpoppen héieren. Dofir hunn déi véier Frënn sech entscheet, et wier un der Zäit, méi al Raupen ze froen, mee och déi konnten hinnen net weider hëllefen.


Schliisslech sot d’Lotta zu senge Frënn: „Mir mussen déi eelst Raup froen, déi mir fanne kënnen, well déi eenzeg Raup, déi eppes vum Verpoppe gewosst hat, war eng ganz ganz al Raup.“ „Do hues du Recht“ sot d’Annabelle. „Mee wou sinn déi ganz al Raupen dann?“ „Ma do uewen, op de Blieder! Si kënnen sech net méi esou gutt beweege wéi mir an dofir sëtzen si do, wou et ëmmer eppes z’iesse gëtt. Also op de Blieder!“ huet de Pepe geäntwert. „Firwat sëtzt du dann net mat hinnen do uewen, du ësst dach och sou vill a beweegst dech net gär“ huet de Freddy de Geck mat him gemaach, mee kee vun deenen aneren huet doriwwer gelaacht, well si vill ze frou mam Pepe waren.

